


საქართველოს ფინანსთა სამინისტროს საგამოძიებო სამსახური აქტიურად ახორციელებს ე.წ. „სააფთიაქო ნარკომანიასთან“ ბრძოლის სხვადასხვა ღონისძიებებს მთელი ქვეყნის მასშტაბით. ბოლო 2 წლის განმავლობაში საგამოძიებო სამსახურის მიერ დადგენილ იქნა ფსიქოტროპული მედიკამენტების ურეცეპტოდ რეალიზაციის მრავალი ფაქტი, რის შედეგადაც დაკავებულ იქნა და სისხლის სამართლებრივ პასუხისგებაში მიეცა ხსენებულ დანაშაულებრივ საქმიანობაში მონაწილე 68 პირი. 
„სააფთიაქო ნარკომანიის“ აღკვეთის მიზნით წარმოებულ სისხლის სამართლის საქმეზე, საქართველოს ფინანსთა სამინისტროს საგამოძიებო სამსახურმა, საქართველოს შრომის, ჯანმრთელობისა და სოციალური დაცვის სამინისტროსთან ერთობლივად გატარებული ღონისძიებებისა და საგამოძიებო მოქმედებების შედეგად, სსიპ „სამედიცინო საქმიანობის სახელმწიფო რეგულირების სააგენტოს“ ფარმაცევტული საქმიანობის დეპარტამენტის უფროსი დავით მაჭარაშვილი, აგრეთვე ფსიქოტროპული მედიკამენტების მსხვილი იმპორტიორი კომპანიების: შპს „ნეტ ფარმა საქართველოს“ ხელმძღვანელი პაატა გურგენიძე და შპს „ნიუ ჯორჯია 555“-ს დამფუძნებელი დავით სამუშია დააკავა.
საქმეზე ჩატარებული გამოძიებით დადგინდა, რომ დავით მაჭარაშვილი, 2014 წლიდან, მას შემდეგ, რაც დაიკავა საქართველოს შრომის, ჯანმრთელობისა და სოციალური დაცვის სამინისტროს სსიპ „სამედიცინო საქმიანობის სახელმწიფო რეგულირების სააგენტოს“ ფარმაცევტული საქმიანობის დეპარტამენტის უფროსის თანამდებობა, არამართლზომიერ გარიგებაში იმყოფებოდა შპს „ნეტ ფარმა საქართველოს“ და შპს „ნიუ ჯორჯია 555“-ს ხელმძღვანელ პირებთან, რაც გამოიხატებოდა აღნიშნული კერძო სუბიექტებისათვის  უკანონო უპირატესობის მინიჭებაში, სამსახურებრივი უფლებამოსილების ბოროტად გამოყენების გზით. 
[bookmark: _GoBack]კერძოდ, დავით მაჭარაშვილის დაქვემდებარებაში არსებული დეპარტამენტის მოვალეობაში შედიოდა შეესწავლა თითოეული იმპორტიორის განაცხადი, სპეციალურ კონტროლს დაქვემდებარებული და მასთან გათანაბრებული ნივთიერებების იმპორტთან დაკავშირებით და მიეღო მოტივირებული, დადებითი ან უარყოფითი გადაწყვეტილება. დავით მაჭარაშვილი, შპს „ნეტ ფარმა საქართველოს“ ხელმძღვანელის, პაატა გურგენიძის და შპს „ნიუ ჯორჯია 555“-ს დამფუძნებლის, დავით სამუშიას წაქეზებით, სამსახურებრივი უფლებამოსილების ბოროტად გამოყენების გზით, ზემოაღნიშნულ ორ კომპანიას სისტემატურად ანიჭებდა არამართლზომიერ უპირატესობას სპეციალურ კონტროლს გათანაბრებული ნივთიერებების იმპორტის ნებართვების გაცემისას, რის შედეგადაც ქვეყანაში შემოდიოდა იმაზე გაცილებით მეტი რაოდენობის ფსიქოტროპული მედიკამენტი, რისი რეალური საჭიროებაც არსებობდა. ქვეყანაში შემოსული ჭარბი რაოდენობის მედიკამენტი, ურეცეპტოდ რეალიზაციის შედეგად ხვდებოდა უკანონო ბრუნვაში, რითაც ხდებოდა „სააფთიაქო ნარკომანიის“ ხელშეწყობა, ამავდროულად აღნიშნული მედიკამენტების მომხმარებლისთვის მიწოდება ხდებოდა კოლოსალურად დიდი ფასნამატით (რიგ შემთხვევებში 2 525%).
საქმეზე ჩატარებული გამოძიებით დადგინდა, ფარმაცევტული საქმიანობის დეპარტამენტის მიერ სრულად იყო მოშლილი და არ ხორციელდებოდა ფსიქოტროპული მედიკამენტების ლეგალური ბრუნვის კონტროლი, კერძოდ: აღნიშნული დეპარტამენტის მიერ არ იყო განსაზღვრული ფსიქოტროპულ მედიკამენტებზე ქვეყნის რეალური მოთხოვნილების ოდენობა და არ იყო დადგენილი შიდა კვოტები; აგრეთვე, 2012-2016 წლებში აღნიშნული დეპარტამენტის ინსპექტირების სამმართველოს მიერ იმპორტიორთა და სააფთიაქო დაწესებულებათა ყოველთვიური ანგარიშების წარდგენის წესის დარღვევისთვის შედგენილ იქნა მხოლოდ 261 სამართალდარღვევის ოქმი და რეაგირების გარეშე დატოვებულ იქნა 23 756 ფაქტი, რომელზედაც რეაგირების განხორციელების შემთხვევაში სახელმწიფოს მიერ მისაღები საჯარიმო თანხა უნდა ყოფილიყო 11 878 000 ლარი. გარდა საჯარიმო თანხისა, აღნიშნული რეგულაციის მთავარი დანიშნულებაა სწორედ ის, რომ ფარმაცევტული საქმიანობის დეპარტამენტს ჰქონოდა სრულყოფილი ინფორმაცია ქვეყანაში არსებული მარაგების შესახებ და მისი გათვალისწინებით გაეცა თანხმობა ფსიქოტროპული მედიკამენტების იმპორტზე. გამომდინარე იქიდან, რომ დავით მაჭარაშვილი, კერძო ინტერესების გათვალისწინებით არ ახდენდა ქვეყნისთვის რეალური საჭიროების განსაზღვრას, აღნიშნულით იგი უქმნიდა საკუთარ თავს შესაძლებლობას ფსიქოტროპული მედიკამენტების იმპორტზე ნებართვები გაეცა პირადი შეხედულებით, რის შედეგადაც მან მოახდინა ე.წ. „სააფთიაქო ნარკომანიაში“ აქტიურად მოთხოვნადი მედიკამენტების იმპორტის მონოპოლიზება ზემოაღნიშნულ ორ კერძო კომპანიაზე, მათ მიერ დიდი ოდენობის სარგებლის მიღების მიზნით. 
ჩატარებული გამოძიებით დადგინდა, რომ აღნიშნული კომპანიების იმპორტის წილი ფსიქოტროპული მედიკამენტების მთლიან სეგმენტში 2014 წლიდან, მას შემდეგ რაც ფარმაცევტული საქმიანობის დეპარტამენტის ხელმძღვანელის თანამდებობა დაიკავა დავით მაჭარაშვილმა, ჯენერიკული წონის გათვალისწინებით 1%-დან გაიზარდა 80%-მდე, ხოლო დანარჩენი 19 იმპორტიორი კომპანიის წილი მთლიანი იმპორტის ჭრილში შეადგენდა ჯამში 20%-ს. აქვე უნდა აღინიშნოს ის გარემოებაც, რომ უკანასკნელი წლების განმავლობაში ქვეყანაში ფიქსირდებოდა მოსახლეობის შემცირების ტენდენცია და ამ ფონზე საგრძნობლად იზრდებოდა ქვეყანაში ფსიქოტროპული მედიკამენტების იმპორტი.
გატარებული ღონისძიებების შედეგად ამ ეტაპზე გამოვლენილია 60 000 000-ზე მეტი რაოდენობის ფსიქოტროპული მედიკამენტის უკანონო ბრუნვაში მოქცევის ფაქტი. ამასთან, აღსანიშნავია ის გარემოება, რომ აღნიშნული ფსიქოტროპული მედიკამენტების არასამედიცინო დანიშნულებით მომხმარებელთა შორის ფიქსირდებიან როგორც სრულწლოვანი, ასევე არასრულწლოვანი მოქალაქეები, რომელთაც მიღებული მძიმე ინტოქსიკაციის შედეგად შეექმნათ ჯანმრთელობის დაზიანების და სიცოცხლის მოსპობის რეალური საფრთხე და მოსალოდნელი მძიმე შედეგების თავიდან აცილება მოხერხდა მხოლოდ კლინიკური ჩარევების შედეგად. 
საქმეზე გრძელდება გამოძიება საქართველოს სისხლის სამართლის კოდექსის 332-ე მუხლის პირველი ნაწილით, დანაშაული, სასჯელის სახით ითვალისწინებს თავისუფლების აღკვეთას, ვადით 3 წლამდე.
ამავდროულად, ფინანსთა სამინისტროს საგამოძიებო სამსახური კვლავ აგრძელებს მუშაობას დავით მაჭარაშვილის დანაშაულებრივი ქმედებების დამხმარე, აგრეთვე ხსენებულ არამართლზომიერ გარიგებაში მონაწილე სხვა პირთა დადგენის და „სააფთიაქო ნარკომანიის“ საბოლოოდ აღმოფხვრის მიზნით.
